
НАРОДНА БАНКА НА РЕПУБЛИКА МАКЕДОНИЈА

Врз основа на член 48 став 1 точка 3 од Законот за Народната банка на Република 
Македонија („Службен весник на Република Македонија“ бр. 158/10, 123/12, 43/14, 153/15 
и 6/16) и точка 31 од Одлуката за проверка на автентичноста и соодветноста, условите и 
начинот на враќање на книжните и кованите пари во оптек и начинот на вршење 
супервизија („Службен весник на Република Македонија“ бр. 54/17), гувернерот на 
Народната банка на Република Македонија донесе

УПАТСТВО ЗА СПРОВЕДУВАЊЕ НА ОДЛУКАТА ЗА ПРОВЕРКА НА 
АВТЕНТИЧНОСТА И СООДВЕТНОСТА, УСЛОВИТЕ И НАЧИНОТ НА 

ВРАЌАЊЕ НА КНИЖНИТЕ И КОВАНИТЕ ПАРИ ВО ОПТЕК И НАЧИНОТ НА 
ВРШЕЊЕ СУПЕРВИЗИЈА

I. ОПШТИ ОДРЕДБИ

1. Со ова упатство се пропишуваат видот, начинот и роковите за доставување на 
податоците од страна на банките и друштвата за снабдување со готовина (во натамошниот 
текст: центри за готовина) при спроведување на Одлуката за проверка на автентичноста и 
соодветноста, условите и начинот на враќање на книжните и кованите пари во оптек и 
начинот на вршење супервизија („Службен весник на Република Македонија“ бр. 54/17).

Податоците се однесуваат на видот и бројот на машини за обработка на парите, 
локацијата на секоја машина за обработка на парите, како и бројноста и вредноста на 
парите обработени преку машините за обработка на парите и бројноста и вредноста на 
парите обработени рачно. 

Истовремено, со ова упатство се определуваат и формата и содржината на обрасците - 
барањата коишто се доставуваат до Народната банка на Република Македонија (во 
натамошниот текст: Народната банка) за тестирање на машините за обработка на парите и 
барањата за обуки на работниците за оспособување за вршење проверка на парите и 
утврдување на нивната автентичност и соодветност за оптек.

2. Обрасците за доставување на податоци се состојат од групи податоци коишто 
банките и центрите за готовина треба соодветно да ги пополнат. 

II. ВИДОВИ ПОДАТОЦИ, НАЧИН И РОКОВИ ЗА НИВНО ДОСТАВУВАЊЕ
 

Прибирање податоци

3. Податоците коишто банките и центрите за готовина се должни да ги доставуваат до 
Народната банка се дадени во прилогот 1, прилогот 2, прилогот 3 и прилогот 4, коишто се 
составен дел на ова упатство.

4. Во зависност од природата, доставените податоци се поделени на главни - основни 
податоци и на оперативни податоци.

Главните податоци даваат информации за банките и за центрите за готовина коишто 
вршат обработка на пари.

Оперативните податоци даваат информации за обработените пари и за враќањето на 
парите во оптек.

Оперативните податоци се доставуваат според бројот на парчиња (бројност), збирно, по 
квартали и според апоенската структура.

Податоците се доставуваат до Народната банка квартално до 15-тиот ден по истекот на 
кварталот на кој се однесуваат. 

Доставување барања до Народната банка

5. Податоците коишто се однесуваат на работењето на машината за обработка на 
парите, коишто банката, центарот за готовина, производителот, снабдувачот или 
овластениот застапник ги поднесуваат до Народната банка, се дадени во образецот во 
прилогот 5 - Барање за проверка на работењето на машината за обработка на пари.

6. Барањето за оспособување на работниците за вршење проверка на парите за 
утврдување на нивната автентичност и соодветност за оптек, се доставува на образецот 
даден во прилогот 6 - Барање за обука на работниците за вршење обработка на пари.

III. ЗАВРШНИ ОДРЕДБИ

7. Со влегувањето во сила на ова упатство, Упатството за видот и начинот на 
доставување на податоци и нивно користење при спроведување на Одлуката за проверка 
на автентичноста и соодветноста, условите и начинот на враќање на книжните и кованите 
пари во оптек („Службен весник на Република Македонија“, бр. 118/15 и 6/17) престанува 
да важи.       

8. Ова упатство влегува во сила осмиот ден од денот на објавувањето во „Службен 
весник на Република Македонија“.

У бр. 18727
30 мај 2017 година Гувернер,

Скопје Димитар Богов, с.р.

